
CHAPEAU, berriz ere. Zuk 
badakizu, zenbaitetan 

mintzatu izan garelako, den-
denetan ez gatozela bat; 
hainbat ikuspegi edo eritzi 
desberdin dugula. Badakizu 
jakin, bestalde, idazten dugunon 
mundu ziztrin eta zital honetan 
elkarri emandako zorion 
publikoak urriak edo faltsuak 
direla izan, interes ezkuturen 
baten morroi. Baina hala ere, 
egoerak merezi duelako, eta 
txarto ulerturik egongo ez delako 
esperantzan, zoriondu nahi nuke 
Zorroagako aferrean hartutako 
partaidetza, koherentea delako, 
ausarta eta egin beharrekoa. 
Zeu ez zara, Txillar, 
honelakoetan parte hartzen duen 
irakasle bakarra, ezta pertsona 
publikoa izanik, formak apurtuz 
istilurik muntatzen duen bakarra 

Chapeau Txillar! 
ere. Gogora, esaterako, 
Gernikako Juntetxean erregeari 
egindako abegi egokia. Kasu 
honetan, baina, irakaslea 
izateaz gain, beste zenbait 
sinbolizatzen zenuen. Zuk 
badakizu hori, eta badakizu 
heurek badakitela, eta ekintza 
gogorki kritikatuko zutela. 
Formak apurtzea, "gizabideki" 
ez jokatzea eta, hipokresia 
alboratuz, egia biribilak 
jaurtikitzea ekintza zantartzat 
jotzen bait da: "kontrako eritziak 
azal daitezke, baina modu onez, 
formak gordez" dugu burgesia eta 
liberalismoaren gorengo 
maxima. Baina ez gurea. 

Guri dagokigun pribilejioa, 
eta betebeharra, faltsukeria 
salatzea da, kontraesanak 
agerian jartzea, aurretiko 
ohiturak iraultzea eta zuzenak 
izatea, gorainak, beharrezkoa 
baldin bada. Hori da ezkerraren 
ezaugarria. Senadore eta 
"adinekoa" izanda ere. 
Horrexegatik meritua. 

Azken finean, zuk eta biok, 
eta guk guztiok badakigulako 

zeren funtzioan hartzen dugun 
izendapen politikoa. Gure 
politikan senadoritza ez dela 
ordezkaritza, guk ez dugulako 
errepresentazioan sinisten. 
Erabili egiten dugu, erabilgarria 
den neurrian. Eta puntu. Gure 
"errepresentate" politikoek ez 
gaituzte gu ordezkatzen, guztiok 
garelako sujeto politikoak, 
egunero, eta ez lau urterik behin 
papeleta uzten dugun unean 
soilik. 

Unibertsitatea, kultur 
"sortzaile" eta trasmisore, 
ideologien merkatua da. Bertan 
trukatu, komunikatu edo berriztu 
daitezke ideologiak, edo, gure 
kasuan gertatzen ohi den 
bezalaxe, soilik irauterazi 
gizartearen ideologia 
menperatzaileak, kultur etiketa 
jarriz bula baileukaten. 
Errespetabilitate aitzakiaz, eta 
kultur handiaren izenean, 
asepsiaz jantzi nahi izaten da 
ezagupena, pentsamendua, 
ohoreak eta tituluak detergente 
indartsuena bailiren. Honoris 
Causa izendatzeak ez du 

ezabatzen ideologien zama, 
polaritate politikoa. Pinillosen 
polaritate politikoa soberan 
ezaguna dugu, eta garden 
gordetzen da memoria 
kolektiboan. 

Erakundearen areto dotoreek, 
bertan sartutako diru-mordoxka 
eta kulturari atxekitzen zaion 
"gizabidekeria" zanpatzaileak 
ez dute isilduko egia santua, 
Pinillos faszista eta salagarria 
dela alegia. 

Ondo eginda, beraz; flekodun 
orinala zeramatenen aurreko 
ekintza zalapartatsua. Zorionak 

bertan egondako guztiei, horiek 
bait dira benetko intelektualak. 
Eta zorionak zuri, Txillar. Zure 
etsaiek beraiek ere onartzen 
dute, honez gero, "erremediorik 
ez daukazula". 




